
Maʼlumki, har bir faoliyat natijasida muayyan bir samaradorlikka erishish maqsad 

qilinadi. “Samaradorlik” koʻp qoʻllaniladigan umumiy tushunchadir. Bu tushunchadan ijtimoiy-

iqtisodiy taraqqiyotning turli sohalarida keng foydalaniladi. Ilmiy adabiyotlarda 

samaradorlikka koʻplab taʼriflar  berilgan. “Samaradorlik” soʻzining oʻzagi, yaʼni “samara” soʻzi 

arabcha «ثمرہ» (samara) soʻzidan olingan boʻlib, natija, foyda maʼnolarini anglatadi. Rus tilida 

samaradorlik “effektivnost” soʻzi bilan ifodalanadi. “Effektivnost” lotincha “effictions” soʻzidan 

olingan boʻlib, davlat boshqaruvi tizimiga nisbatan samaradorlik, tizimning samarali faoliyat 

yuritishi salohiyati va haqiqiy natijalarining tavsifi sifatida qaralishi kerak. Erishilgan natijalar 

maqsadlarga mos kelishi lozim. [1] Oʻzbek tilining izohli lugʻatida “samaradorlik” — iqtisodiy 

samara [2], A.Madvaliyev tahriri ostidagi oʻzbek tilining izohli lugʻatida “Samaradorlik – 

samarali, foydali boʻlishlik; foydalilik” [3], Xorijiy soʻzlar lugʻatida (“Словар иностранных 

слов”) esa, samaradorlik maʼlum bir faoliyat natijasiga kimdir yoki nimadir orqali taʼsir qilish 

va ijobiy natija olish deb taʼriflangan. [4] 

Samaradorlik maʼlum bir faoliyat natijasida unga erishish uchun sarflangan vaqt, 

mehnat, moddiy va moliyaviy manbalarning oʻzaro nisbatidir.  

mailto:Golibjon_Mirzayev@gmail.com

Prokuratura organlari nazorat faoliyatining asosiy yoʻnalishlaridan biri boʻlgan ijtimoiy-

iqtisodiy sohalardagi samaradorlik — mavjud resurslardan samarali va maqsadli foydalangan 

holda erishilgan jamiyatning ijtimoiy-iqtisodiy darajasini yuksaltirishdir.  Olimlar A.Xolbekov, 

R.Jumayev va N.Umarovalarning fikriga koʻra, samaradorlik deganda mahsuldorlik, unumdorlik 

nazarda tutiladi. Taniqli olim P.Xayninning fikriga koʻra, samaradorlik qiymati har doim 

sarflangan xarajatning qiymatiga bogʻliq boʻladi. B.A.Rayzberg, L.Sh.Lozovskiy, 

Ye.B.Starodubsevalar esa, “samaradorlik — taʼsirning nisbati, samaradorligi, faoliyatning 

samarasi, natijaga sarf qilingan xarajat, natijaning kelib chiqishi”, deb taʼrif berishgan. Ularning 

fikriga koʻra, samarali boshqaruv tizimi — nazorat qilish tizimining samaradorligi 

quyidagilardan iborat:  

- boshqarish tizimining yordami bilan erishish mumkin boʻlgan eng yaxshi natijaga yoki 

kam xarajatlar bilan muayyan natijaga erishish;  

- boshqaruv tizimi boshqariladigan obyektning samaradorligini taʼminlaydigan 

choralardir. Ularning fikriga koʻra, samaradorlik keng maʼnoda ishning natijadorligini 

tavsiflovchi tushuncha hisoblanadi. U inson faoliyatining barcha sohalarida: iqtisodiyotda, fan 

va texnikani rivojlantirishda, siyosat va huquq sohasida qoʻllaniladi.   

Davlat organlari faoliyati samaradorligini baholash amaliyoti qonunlar, qarorlar va 

boshqa meʼyoriy hujjatlarning hayotga tatbiq etish darajasini namoyon etadi. Prokuratura 

organlari faoliyatining samaradorlik koʻrsatkichlari uning muayyan bir faoliyati qanday amalga 

oshirilayotganligini, mavjud resurslarning qanchalik samarali ishlatilayotganligini, yaʼni 

qanday qilib “ishlar bajarilayotganligi”ni anglatadi.  

Falsafiy jihatdan samaradorlik “toʻgʻri ish qilish” degan maʼnoni anglatadi. Samarali 

ishlash degani rejalashtirilgan natijaga erishishdir. M.J.Xattonning fikriga koʻra, samaradorlik 

sifat va miqdorni anglatuvchi tushuncha boʻlib, davlat boshqaruvi sohasida iqtisodiy foydani 

tahlil qilishdir.  

Yuqoridagilarga asoslanib, quyidagilarni taʼkidlash lozim: 

birinchidan, prokuratura organlarining samarali faoliyati uning funksiyalaridan kelib 

chiqib, mamlakatda qonuniylik ahvoli darajasi bilan izohlanadi; 

ikkinchidan, prokuratura organlari zimmasiga yuklatilgan vazifalarning ijrosini 

taʼminlash, shu jumladan, qonuniylikni mustahkamlash, qonun ustuvorligini taʼminlash, 

jinoyatchilikka qarshi kurashish va huquqbuzarliklar profilaktikasida erishilgan ijobiy 

natijalarda ifodalanadi; 

uchinchidan, ushbu vazifalarning sifatli bajarilishi prokuratura organlari faoliyati 

samaradorligini belgilaydi.  

Bizning fikrimizga koʻra, faoliyat samaradorligi maʼlum bir natijaga mavjud imkoniyatlar 

bilan maksimal ijobiy koʻrsatkichlarga erishishdir. Faoliyat samaradorligi shu natijaga erishish 

uchun sarflangan resurslarning qiyosiy tahlili asosida baholanadi. Faoliyat jarayonida vaqt, 

xizmat, mablagʻ kabi resurslar sarflanadi va uning natijasida maʼlum miqdordagi xizmatlar 

yaratiladi. Samarali faoliyatni — rejalashtirilgan natijaga erishish, har bir faoliyatdan maqsadli 

va unumli foydalanish natijasida samaradorligini oshirish, deb tushunish toʻgʻri boʻladi. 

Samaradorlik toʻgʻrisidagi siyosiy, huquqiy, qolaversa iqtisodiy, ijtimoiy, falsafiy qarashlarni 

oʻrganib, tahlil qilib, muvaffaqiyatga erishish mahorati deb xulosa qilish mumkin. 

Samaradorlik mohiyatini aniqlash uchun bir qancha nazariy va uslubiy yondashuvlar 

mavjud. Faoliyatning turli sohalarida “samaradorlik” tushunchasi oʻziga xos xususiyatlarga ega. 

Siyosatda samaradorlik ijobiy va istalgan faoliyat hisoblanadi. Davlat organlari faoliyati bilan 

bogʻliq holda ushbu atama mamlakatning ijtimoiy-iqtisodiy yuksalishi bilan izohlanadi. 

Umuman olganda, samaradorlik muayyan bir faoliyat yakunida erishilgan foydali natijadir. 

Samaradorlik foydalanilgan yaʼni sarflangan resurs va natija oʻrtasidagi bogʻliqlik boʻlib, 

rejalashtirilgan natijaga erishishni anglatadi.  

Qonunlar ijrosi ustidan nazorat samaradorligi murakkab va koʻp tarmoqli jarayon. U 

barcha soha va yoʻnalishlarni oʻz ichiga oladi va mazkur jarayonda yuzaga keladigan ijtimoiy-

iqtisodiy, tashkiliy-huquqiy va boshqa munosabatlarning oʻziga xos xususiyatlarini aks ettiradi. 

Nazorat tizimining samaradorligi quyidagi asosiy omillar orqali baholanadi: 

Qonunlarning toʻliq bajarilishi – nazorat qilingan sohalarda qonun buzilishi hamda 

huquqbuzarliklarning kamayishi. 

Davlat organlarining hisobdorligi – mansabdor shaxslarning oʻz faoliyatlari yuzasidan 

hisobot berishi. 

Shaffoflik – nazorat natijalari boʻyicha ommaga axborot berish darajasi. 

Fuqarolarning ishonchi – fuqarolar va tadbirkorlik subyektlarining davlat nazorat 

organlariga boʻlgan munosabati. 

Nazorat natijalarining huquqiy oqibatlari – aniqlangan qonun buzilishi va 

huquqbuzarlik holatlariga nisbatan qonuniy choralarning koʻrilishi hamda ularning 

oqibatlarini bartaraf etish boʻyicha chora-tadbirlarning oʻz vaqtida va samarali qoʻllanilishi. 

Prokuratura organlari faoliyati samaradorligi maʼlum bir ishlab chiqarish samaradorligi 

emas, balki qonunlar ijrosi ustidan nazorat faoliyatining samaradorligidir. Prokuratura 

organlari faoliyati samaradorligi yuqorida aytib oʻtganimizdek, qonun ustuvorligini taʼminlash, 

qonuniylikni mustahkamlash, fuqarolarning huquq hamda erkinliklarini, jamiyat va davlatning 

qonun bilan qoʻriqlanadigan manfaatlarini, davlatning konstitutsiyaviy tuzumini himoya qilish, 

huquqbuzarliklarning oldini olish va profilaktika qilish, shuningdek, hududlarning ijtimoiy-

iqtisodiy oʻsish koʻrsatkichlari bilan izohlanadi.  

Albatta, qonunlar ijrosi ustidan nazorat davlat funksiyasining eng muhim qismidir. 

Darhaqiqat, qonun ustuvorligi fuqarolarning huquq hamda erkinliklarini kafolatlash, barcha 

soha va yoʻnalishlarda qonunlarga qatʼiy rioya etish, davlatning ijtimoiy va iqtisodiy 

rivojlanishini barqaror taʼminlashda muhim ahamiyatga ega.  

Prokuratura organlarining faoliyat doirasi kengligi, nazorat funksiyalarining 

murakkabligi, ularga doir hisobot koʻrsatkichlarining dinamikasi keskinligi, ayrim 

yoʻnalishlardagi raqamlarni bir vaqtning oʻzida ham ijobiy, ham salbiy holatlarga ajratish 

ehtimolining yuqoriligi hamda ularni aniq baholash mezonlarining yoʻqligi samaradorlikning 

pasayishiga olib keladi. Prokurorlar prokuratura organlari zimmasiga yuklatilgan har bir vazifa 

ijrosini samarali tashkil qilish hamda natijadorligini taʼminlashga masʼuldirlar. Hududiy 

prokuraturalarda samaradorlikni tahlil qilish hamda koʻrsatkichlarni baholash boʻyicha 

qarorlar qabul qilishda jamoatchilik bilan ishlash talab etiladi. 

Albatta, prokuratura organlari faoliyati natijasida mamlakatda qonun ustuvorligini 

taʼminlash, qonuniylikni mustahkamlash, fuqarolarning huquq hamda erkinliklarini, jamiyat va 

davlatning qonun bilan qoʻriqlanadigan manfaatlarini, davlatning konstitutsiyaviy tuzumini 

himoya qilish, huquqbuzarliklarning oldini olish va profilaktika qilish bilan bogʻliq vazifalar 

ijrosini amalga oshirishda samaradorlikka erishish muhim ahamiyat kasb etadi. 

Prokuratura organlari faoliyati samaradorligini baholash deganda – prokuratura 

organlari tomonidan zimmasiga yuklatilgan vazifalar ijrosi qanday bajarilayotganligi, 

erishilgan natijalar, shu jumladan, hududdagi qonuniylik va jinoyatchilik ahvolini yaxshilash, 

aholining huquqiy ongi va madaniyatini shakllantirishdagi oʻrnini aniq mezonlar, usullar va 

yoʻnalishlar orqali baholash tushuniladi. 

Prokuratura organlari faoliyati samaradorligini aniq mezonlar asosida baholash uning 

faoliyatidagi muammolarni, yoʻl qoʻyilayotgan kamchiliklar va nuqsonlarni hamda boshqa 

salbiy omillarni aniqlash va bartaraf etish, faoliyatni samarali va toʻgʻri tashkil qilish, mavjud 

resurslardan unumli foydalanish, qolaversa, uzoqqa moʻljallangan strategiyalarni belgilash 

imkonini beradi. 

Bugungi kunda rivojlangan davlatlarda ham davlat organlari faoliyati samaradorligini 

baholash natijalari asosida strategik maqsadlarni belgilash tajribasi mavjud boʻlib, normativ-

huquqiy hujjatlar qabul qilishda keng foydalanilmoqda. Misol uchun, AQSHda Government 

Performance and Results Act (GPRA) va Performance Assessment Rating Tool (PART) 

kabi qonunlar va mexanizmlar orqali davlat tashkilotlari samaradorligi baholanadi. Bu 

baholash natijalari asosida strategik rejalar ishlab chiqiladi va byudjet mablagʻlari samarali 

taqsimlanadi. Singapurda Key Performance Indicators (KPIs) tizimi va Public Service for 

the 21st Century (PS21) tashabbusi orqali davlat muassasalari samaradorligi doimiy ravishda 

baholanadi. Baholash natijalari davlat boshqaruvidagi uzoq muddatli strategiyalarni ishlab 

chiqishga xizmat qiladi. Buyuk Britaniyada Public Service Agreements (PSAs) va National 

Audit Office (NAO) tizimlari davlat muassasalarining samaradorligini tahlil qilishda muhim 

ahamiyat kasb etadi. Ushbu baholash natijalari asosida hukumat oʻz siyosiy va strategik 

maqsadlarini belgilaydi. Germaniyada New Public Management (NPM) va Evaluation 

Frameworks kabi modellar qoʻllanib, davlat xizmatlarining samaradorligi oʻrganiladi. Har bir 

federal organ oʻzining strategik maqsadlarini shakllantirishda baholash natijalaridan 

foydalanadi. Yaponiyada Administrative Evaluation System orqali davlat idoralari 

samaradorligi baholanadi. Bu natijalar asosida davlat siyosatlarini takomillashtirish va 

resurslardan samarali foydalanish uchun strategik rejalar ishlab chiqiladi. Janubiy Koreyada 

Government Performance Evaluation System (GPES) va e-Government mexanizmlari 

orqali davlat muassasalarining samaradorligi tahlil qilinadi. Bu baholash tizimi strategik 

maqsadlar va elektron hukumat islohotlarini amalga oshirishda muhim ahamiyatga ega. 

Rossiya Federatsiyasi huquqshunos olimlari tomonidan davlat organlari faoliyatini baholash 

natijalari tizim faoliyatini takomillashtirish bilan birga, tizimga oid qonun va qarorlar qabul 

qilish jarayonida foydalanilayotgani, shu asosda qabul qilingan qarorlarning sifat va 

samaradorligi ortgani eʼtirof etilmoqda. Samaradorlikni mezonlar asosida baholashning muhim 

jihatlaridan biri, barcha uchun teng, ochiq va oshkora baholash imkoniyatining mavjudligidir.  

Tizimni yurtimizda joriy etish uchun ikkita muhim jarayonni amalga oshirish lozim. 

Birinchidan, baholashni tartibga solishga qaratilgan normativ-huquqiy hujjatlarni qabul qilish, 

ikkinchidan, qabul qilingan meʼyoriy hujjatlarni amaliyotga joriy etish talab etiladi. Bu borada 

qabul qilingan qarorlarning mazmuni va mohiyati amaliyotga toʻla mos kelishi muhim 

hisoblanadi. Shu sohada ilmiy izlanishlar olib borgan O.L.Aleksandrovaning fikriga koʻra,  

«Davlat apparatining ishi — davlat, aholi, ijtimoiy guruhlar va har bir inson manfaatlarini 

maqbul himoya qilish muammosini muvaffaqiyatli hal qilsa, haqiqatdan ham samarali 

hisoblanadi. Bu vazifa davlat apparati samaradorlik konsepsiyasining eng muhim 

tomonidir».[5] Tadqiqotchi Ye.Maslennikovaning fikricha, samaradorlikni baholashda ikki 

yondashuv mavjud:  

Birinchisi — texnik samaradorlikni baholash, ikkinchisi — iqtisodiy samaradorlikka 

bogʻliq. Texnik samaradorlik nuqtai nazaridan baholangan faoliyatning xarakteri aks ettiriladi. 

Bu “toʻgʻri ishlar amalga oshirilayotgani”ni koʻrsatadi. Iqtisodiy samaradorlik koʻrsatkichlari 

baholangan faoliyat qanday amalga oshirilgani, resurslarni sarflashning qanchalik samaraliligi, 

yaʼni “ularning toʻgʻri bajarilishi”ni tavsiflaydi. Maʼmuriy faoliyatning samaradorligi erishilgan 

natijalar va sarf qilingan resurslar oʻrtasidagi nisbatni aniqlash bilan baholanadi. [6]  

Mazkur sohada ilmiy tadqiqotlarni olib borgan olim F.Kobzarevaning fikriga koʻra, 

“Davlat boshqaruv nazariyasi va amaliyoti qarorlarni qabul qilish, ularni amalga oshirishda 

boshqaruv obyektlari faoliyati samaradorligini universal mezon sifatida koʻrib chiqadi. Davlat 

organlari faoliyati samaradorligini baholash muammosi ongli ijtimoiy ehtiyoj xarakterini olgan. 

Bu xolis va keng qamrovli baholash boʻlib, davlat faoliyatining har qanday faoliyat turining zaif 

tomonlarini aniqlash va bartaraf etish hamda tanlangan ustuvor yoʻnalishlar toʻgʻrisidagi 

haqiqiy holatni, shuningdek, muayyan bir organning mamlakatning izchil rivojlanishiga 

qoʻshayotgan hissasini aniqlash imkonini beradi. 

Davlat tuzilmalarining funksional faoliyatini xolis va optimal baholashga doir talablar 

prokuratura organlari faoliyatiga ham toʻliq taalluqlidir. Shu bilan birga, prokuratura organlari 

faoliyatini nazariy jihatdan asosli baholash zarurati va bunday baholashga yondashuvlarni 

aniqlash va tanlash davlat tomonidan ijro hokimiyati organlari uchun belgilangan konseptual 

qoidalar bilan bevosita bogʻliq va ularga asoslanadi”. 

Xulosa oʻrnida shuni taʼkidlash joizki, barcha davrlarda davlat boshqaruvi organlari 

faoliyatini takomillashtirish, ularning samarali faoliyat yuritishini taʼminlash davlat 

boshqaruvining asosiy maqsad va vazifalaridan boʻlib kelgan. Maʼlumki, davlatning asosiy 

vazifasi va maqsadi mamlakatda tinchlik va osoyishtalikni taʼminlash, xalq farovonligi yoʻlida 

xizmat qiluvchi davlat boshqaruv organlarining samarali faoliyat yuritishini taʼminlash 

hisoblanadi. 

Bu jarayonda prokuratura organlari faoliyati samaradorligini baholash juda muhim 

hisoblanadi. Chunki, u davlat organlarining qonunlarga rioya etgan holda samarali va shaffof 

faoliyat yuritishini taʼminlashda katta ahamiyatga ega. Shuningdek, prokuratura organlarining 

funksiyalari, shu jumladan, nazorati vazirliklar, qoʻmitalar, idoralar, tashkilotlar va boshqa 

muassasalar va mansabdor shaxslar tomonidan qonunlarga rioya etilishini taʼminlash, 

jinoyatchilikka qarshi kurashish va huquqbuzarliklar profilaktikasi, tezkor-qidiruv, tergovga 

qadar tekshiruv, surishtiruv va dastlabki tergov, sud hujjatlari va boshqa organlar hujjatlarini 

ijro etishda qonun buzilishi holatlarini oldini olishda katta rol oʻynaydi. 

Umuman, prokuratura organlari faoliyati samaradorligini baholashning zaruriyatini 

quyidagilarda ifodalash mumkin: 

birinchidan, qonunchilik ijrosi ustidan nazorat – prokuratura organlari vazirliklar, 

idoralar, fuqarolarning oʻzini oʻzi boshqarish organlari, jamoat birlashmalari, korxonalar, 

muassasalar, tashkilotlar hamda vazirliklar va idoralarning harbiy qismlari, harbiy tuzilmalari, 

hokimlar va boshqa mansabdor shaxslar tomonidan qonunlarning ijro etilishi, shuningdek, ular 

tomonidan qabul qilinayotgan hujjatlarning Oʻzbekiston Respublikasining Konstitutsiyasi va 

qonunlariga muvofiqligini nazorat qiladi va tekshiradi. Mazkur faoliyatning baholanishi 

prokuratura organlarining zimmasiga yuklatilgan vazifalarni qanday amalga oshirayotganligi, 

qonunlarga amal qilishi, ularning mustaqilligi va faoliyatning shaffofligini aniqlashda muhim 

ahamiyatga ega; 

ikkinchidan, prokuratura organlari jinoyatchilikka qarshi kurashni amalga oshiradigan 

organlar tomonidan qonunlarning ijro etilishi ustidan nazoratni amalga oshiradi. Fikrimizcha, 

mazkur faoliyatni baholash orqali hududdagi jinoyatchilik ahvoli, unga qarshi kurashish 

darajasi, tezkor-qidiruv, tergovga qadar tekshiruv, surishtiruv, dastlabki tergovning sifati, 

ayniqsa sohada yoʻl qoʻyilayotgan va eʼtiborni kuchaytirish lozim boʻlgan kamchiliklar, 

muammolar aniqlanadi; 

uchinchidan, ushlab turilganlarni, qamoqqa olinganlarni saqlash joylarida, jinoiy 

jazolarni va jinoyat-huquqiy taʼsirning boshqa choralarini ijro etish chogʻida qonunlarga rioya 

qilinishi ustidan nazorat faoliyatini ham baholash sohada qonuniylik ahvolining qay darajada 

ekanligi, faoliyatni qamrovi darajasi va boshqa omillarni koʻrsatib beradi; 

toʻrtinchidan, sudlarda ishlar koʻrilishida prokurorning vakolatlarini taʼminlash 

faoliyatini baholash sohada prokurorlarning sudda ishtiroki darajasi, sud qarorlarning 

qonuniyligini oʻrganish ahvoli, davlat manfaatlari, shu jumladan, davlat mulki, davlatga 

yetkazilgan zararning oʻrnini qoplash va davlat byudjetidan undiruvlar bilan bogʻliq ishlar 

amaliyotni, shuningdek, aniqlangan mavjud kamchiliklarni, qonun buzilishi holatlarini sudga 

daʼvo arizasi (ariza) kiritish orqali hal etish amaliyotlarini oʻrganish mumkin; 

beshinchidan, prokuratura organlari faoliyatini baholash – ularning faoliyat 

samaradorligini, shu jumladan, nazorat funksiyasini amalga oshirish jarayonida aniqlangan 

kamchiliklar, qonun buzilishi holatlari va huquqbuzarliklarga nisbatan qanday reaksiya 

bildirilayotganligini tekshirish imkonini beradi. Bu orqali, ularning ishonchliligini oshirish 

mumkin; 

oltinchidan, belgilangan vakolatlardan va resurslardan foydalanish borasida 

prokuratura organlari faoliyatini baholash davlat organlari hamda muassasalarining 

byudjetdan ajratilgan mablagʻlar va manbalardan qanday samarali foydalanishini koʻrsatadi. Bu 

mazkur idoralar uchun moliyaviy hisobdorlik va javobgarlikni taʼminlashga yordam beradi.  

yettinchidan, prokuratura organlari faoliyatini qonunlarga, shu jumladan xalqaro 

standartlar va inson huquqlari boʻyicha qonunlarga muvofiqligini baholash oʻta muhimdir. Bu 

davlatning xalqaro maydondagi obroʻsini oshirishga, reytinglardagi koʻrsatkichlarini 

yaxshilashga katta yordam beradi. 

Oʻz navbatida har qanday samaradorlikka taʼsir etuvchi omillar mavjudligini eʼtibordan 

chetda qoldirmaslik zarur. Bunday omillar prokuratura organlari faoliyati samaradorligiga ham 

oʻz taʼsirini koʻrsatadi. Shu boisdan, omillar tushunchasini bilish va uni oʻrganishni maqsadga 

muvofiq deb hisoblaymiz.  

Omillar tushunchasi anʼanaviy ravishda ijtimoiy rivojlanishni tushuntirishga harakat 

qiladigan sotsiologik qarashlarni ifodalash uchun ishlatiladi. Bugungi kunda fanda “omil” 

tushunchasining taʼrifi boʻyicha yagona nuqtai nazar mavjud emas. Oʻzbek tilining izohli 

lugʻatida “Omil” soʻzining maʼnosi ish-harakat, voqea-hodisa va shu kabilarning yuzaga chiqishi, 

sodir boʻlishi uchun sabab boʻlgan narsa sifatida ifodalanadi.  

Rus tilining izohli lugʻatlari “faktor”, yaʼni omilni obyektiv zarur yoki subyektiv kutilgan 

natijaga qaratilgan har qanday jarayon, hodisa, hodisaning harakatlantiruvchi kuchi, sababchisi 

sifatida belgilaydi.   

Mazkur taʼriflardan koʻrinadiki, omil tushunchasi birinchi navbatda faol 

harakatlantiruvchi kuch sifatida tushuniladi. Omillar muammosi, mohiyatiga koʻra 

harakatlantiruvchi kuchlar muammosi boʻlib, bir vaqtning oʻzida ijtimoiy munosabatlarning 

obyektiv belgilanishini ham, aniq subyektlarning faoliyatini ham ifodalaydi. Rus olimi 

F.Kobzarevaning fikriga koʻra “omillar faollikni keltirib chiqarmaydi, balki uning oqimini 

funksional jihatdan aniqlaydi, dinamiklashtiradi va boshqaradi. Oʻz voqeligidagi omil doim 

murakkab faol tizim boʻlib, rivojlanish mexanizmining bevosita tashabbuskori boʻlib, hodisani 

nimaga undashini, nima qilishini, keltirib chiqarishini koʻrsatadi. Bu konsepsiya shartli oʻtishni 

tavsiflaydi, hodisaning mavjudlik uchun moʻrtligi, uning hozirgi mavjudlikka aylanishini 

ifodalaydi”.  

Demak, prokuratura faoliyati samaradorligini baholash muammolarini oʻrganishda 

omilning prokuratura faoliyati natijalariga taʼsirini, uning taʼsir etuvchi omillar tizimidagi oʻrni 

va rolini har tomonlama oʻrganish zarurati mavjud boʻladi. 

Sohada ilmiy izlanishlarni amalga oshirgan MDH davlatlari olimlarining taʼkidlashicha, 

omillarni tasniflash oʻrganilayotgan hodisalarning oʻzgarishi sabablarini chuqurroq 

tushunishga va natijada paydo boʻladigan koʻrsatkichlarning shakllanishida har bir omilning 

oʻrni va rolini aniqlash imkonini beradi. Ularning natijalariga taʼsiri nuqtai nazaridan omillar 

birlamchi va ikkilamchi, ichki va tashqi, obyektiv va subyektiv, umumiy va xususiy, doimiy va 

oʻzgaruvchanlarga ajratiladi. Prokuratura faoliyatiga hal qiluvchi taʼsir koʻrsatadigan asosiy 

omillar, ikkinchi darajali omillar esa bunday sharoitlarda koʻrsatkichlarga taʼsir oʻtkazmaydi.   

Turli omillardan asosiy belgilovchi omillarni aniqlash prokuratura organlari faoliyatiga 

doir erishilgan natijalarni baholashning toʻgʻriligi va ishonchliligini taʼminlaydi.  

Rus olimlarining maʼlum qilishicha, prokuratura organlari faoliyatiga taʼsir qilishi 

mumkin boʻlgan ichki va tashqi omillar katta ahamiyatga ega. Aksariyat hollarda, rivojlangan 

aloqalar va munosabatlar bilan prokuratura faoliyati natijalariga boshqa davlat organlarining 

faoliyati sezilarli darajada taʼsir qiladi. 

Fikrimizcha, prokuratura organlari faoliyati natijalarini toʻgʻri baholash uchun omillarni 

obyektiv va subyektivga boʻlish mumkin. Obyektiv sabablar subyektiv sabablardan farqli 

oʻlaroq prokuratura faoliyatiga bogʻliq boʻlmaydi. Omillarni tasniflash prokuratura 

faoliyatining oʻziga xos xususiyatlarini toʻliqroq hisobga olish va yanada aniqroq baholash 

imkonini beradi. 

Mazkur maqsadlarga erishish uchun koʻpincha omillar siyosiy, ijtimoiy-iqtisodiy, 

qonuniy va tashkiliy turlarga ajratiladi.  

Ushbu tasnifda keltirib oʻtilgan guruhlar oʻrtasida aniq bir chegara yoʻqligini taʼkidlash 

lozim.  

Xulosa qilib aytadigan boʻlsak, prokuratura organlari faoliyati samaradorligini 

baholashga taʼsir koʻrsatadigan omillarni toʻliq bilmasdan, ularni turkumlarga ajratmasdan, 

shuningdek, omillarni baholashda tutgan oʻrni va rolini aniqlamasdan turib, faoliyatni baholash 

toʻgʻri boʻlmaydi.  

Yaʼni, prokuratura organlari faoliyatining xilma-xilligi, nazorat funksiyasining 

murakkabligi bois, uning faoliyat samaradorligiga taʼsir etuvchi haqiqiy omillarni aniq bilish va 

shu orqali samaradorlikni aniq va ishonchli mezonlar asosida baholash kerak. 

